
Angajoqqaanik ilinniartitsinissaq pillugu § 37 naapertorlugu apeqqummut 2016 nr. 

196-imut akissutissamut 

 

Apeqqutinut nassiunneqartunut qujanarujussuaq.  

 
1. Ilumoorpa, oqarasuaatikkut ilaqutariinnut siunnersuisarfik sapaatip 

akunneranut unnukkut marloriaannarluni ammasartoq? 

 

Peqqissutsimut Naalakkersuisoqarfimmiit paasissutissiissutigineqarpoq ilaqutariinnut 

siunnersuisarfik sapaatip akunnerata ullui tamakkerlugit nalunaaqutaq 19-21-ip 

akornanni ammasartoq. Sianerneq akeqanngilaq, kikkullu tamarmik sianernissamut 

periarfissaqarput.  Ilaqutariit meerartallit - angajoqqaanngortut kiisalu meeqqanik 

perorsaanissaq pillugu nalornissuteqartut/paatsuungasut ilaqutariinnut siunnersuisarfik 

attavigisinnaavaat.  

 

Unnuit tamaasa oqarasuaatikkut siunnersortinik piareersimasoqartarpoq, Attavik 146 

Meeqqanik inuusuttunillu siunnersuisarfik, kiisalu Ilaqutariinnut oqarasuaat unnukkut 19-

21-mut ammasartoq.  

Marlunnik oqarasuaateqarput attaviit 3-uusut tamarmik attaveqarfigisinnaasaannik.  

 

 

2. Oqarasuaatikkut ilaqutariinnut siunnersuisarfik qasseriarluni 

saaffigineqarsimava 2015-imi? 

Peqqissutsimut Naalakkersuisoqarfiup paasissutissiissutigaa paasissutissat 2015-

imeersut suli suliarineqarsimanngitsut, taamaammallu 2014-imi qanoq amerlatigisunik 

saaffiginnittoqarsimanera innersuussutigineqarluni.  

 

Oqarasuaatikkut siunnersuisarnernut 2013/2014-imut ukiumoortumik naatsorsuinerit 

aallaavigineqassappata 2014-imi 122-eriarluni siunnersuisoqarsimavoq.  Ilaqutariinnut 

siunnersuisarfimmut siarnguttarnerni takuneqarsinnaavoq 2013 aamma 2014-imi 

siarnguttut amerlanerpaartaanni arnat sianertarsimammata - 2013-imi 86 %-imik 2014-

imilu 94 %-imik.  Ilaqutariinnut siunnersuisarfik angajoqqaanut perorsaanikkut 

apeqquteqartunut imaluunniit meeqqanut tunngatillugu allanik apeqquteqartunut 

saaffiginnittuuvoq.  Sianertartut amerlanerpaartaat arnaammata imaassinnaavoq arnaq 

suli tassaasoq ilaqutariinni amerlanerpaani angajoqqaatut oqartussaaffeqarnerpaaq.  

 

 

3. Qanoq akeqassava oqarasutaatikkut ilaqutariinnut siunnersuisarfiup 

ammarsarfii suli marlunnik unnuttalissagaanni, s.a. oqarasuaat ammatilerlugu 

ataasinngornermiit sisamanngornermut? 

Qulaani akissutigineqartoq takuuk.  

4. Naalakkersuisut qanormitaava naliliippat ilaqutariinnut saaffiginnittarfiit 

akissarsiatigut 50%-imik tapiiffigalugit, angajoqqaanut pikkorissartitsinerit 

soqutiginnissinnaasunut siammasinnerusumut neqeroorutigineqartalissappata 

(pikkorissartitsinerit unnukkut atuartitsinermut malittarisassaannullu 

attuummassanngillat)? 

- Naalakkersuisut akissuteqaammini aallarniutigissavaat pikkorissartitsinissaq 

sapaatip akunneranut, akunnerit marluk qaammatini marlunni. 

 

Naalakkersuisoq apeqqummi oqaatigineqartut tunngavigalugit isumaqarpoq matumani 

aningaasartuutaanerusut pineqanngitsut, tassami apeqqummi pikkorissartitsisussaq 

avataaneersoq pineqarnersoq erseqqissarneqarsimanngimmat.  

 

Aningaasanut Inatsimmi, konto pingaarneq 30.10.45 Meeqqat inuusuttullu immikkut 

suliniuteqarfigineqarnerat, naapertorlugu nunatsinni ilaqutariinnut sullissivinni 

akissarsianut aningaasartuutaasut 50 %-iinut naalakkersuisoqarfik tapiissuteqartarpoq, 

taakkualu suliassaraat ilaqutariinnik katsorsaanissaq, pinaveersaartitsinissaq, 

siunnersuisarnissaq, ajortumik pisoqarsimatillugu piaarnerpaamik ikiuisarnissaq 

sullissisarnissarlu, taakkualu saniatigut ilaqutariinnut sullissiviit sulinerisa 

nukittorsarnissaannut ineriartortinnissaannullu ineriartortitsinermik sulinermut 

tapiissuteqartoqartarpoq, allanilli tapiissuteqartoqarsinnaanngilaq sapaatip akunneranut 

40 tiimit suliffiusussat avataasigut sulinermi tiimit allat pineqarsimappata.  

Ilaqutariinnut sullissiviit namminneq iluminni piukkunnaatilinnik ilinniartitsisussaqarunik 

ilaqutariinnut pikkorissartitsisinnaanerat akornutissaqanngitsutut Naalakkersuisoqarfiup 

isigaa.  

 

5. Apeqqummi 4-misut aaqqissuussissagaanni inatsisit atuutereersut 

atuinnarlugit aaqqissuunneqarsinnaava; aningaasanut inatsimmut 

ilannguutiinnarneratigut? 

Qulaani akissutigineqartoq takuuk.  

 

 

Inussiarnersumik inuulluaqqusillunga 

                           

 

 

Martha Lund Olsen 

 

 


